
1.
Опис на состојбите во областа и дефинирање на проблемот

1.1
Опис на состојбите 
Со Законот за пожарникарството се уредува формирањето, организирањето и дејствувањето на противпожарните единици, доброволните противпожарни здруженија, гаснењето на пожарите, како и условите за производство, ставање во употреба и одржување на уредите, опремата и средствата за гаснење на пожари.
Истиот Закон ги дефинира професионалните пожарникари како службени лица на кои поради работа на особено тешки и по здравјето штетни работни места согласно со Законот за пензиското и инвалидското осигурување, стажот на осигурување им се смета со зголемено траење, така што секои 12 месеци ефективна работа се сметаат како 15 месеци стаж на осигурување.
Заради успешно гаснење на пожарот и заштита на животот и здравјето на граѓаните и имотот, ако е тоа неопходно и на друг начин невозможно, лицето кое раководи со акцијата за гаснење на пожари има право и должност на местото на пожарот да презема мерки, а особено:
-  да повика припадници на полицијата со цел да се забрани пристап на местото на пожарот на повикани лица, како и да се забрани сообраќајот во околината;
- да повика медицинска екипа со соодветна опрема и превозно средство за да им се обезбеди и укаже медицинска помош на повредените лица во пожарот;
- да нареди евакуација на лицата и имотот кои се загрозени од пожарот, отстранување на материјалите кои би можеле да бидат зафатени од пожарот и уривање на објектот што би можел да го пренесе пожарот врз други објекти, како и да преземе мерки за обезбедување,
- да нареди прекин на доведување електрична енергија, гас и запаливи течности;
- да нареди да се користат извори на вода кои им припаѓаат на граѓани, правни лица и државни органи, ако на друг начин не може да се обезбеди потребното количество вода за гаснење на пожарот;
- да ограничи делумно или целосно доведување на вода на други потрошувачи, заради обезбедување потребно количество вода за гаснење на пожарот;
- присилно да отвори заклучен објект или просторија заради гаснење на пожарот и спасување на животот на луѓето и имотот;
- да нареди користење на возилата на граѓани, правни лица и државни органи, заради превезување на повредени лица и имот загрозени од пожарот, како и за дотур на техничка опрема и средства за гаснење на пожарот;
- да употреби средства за врски на граѓани, правни лица и државни органи;
- да нареди сечење на дрвја во шума заради правење безбедносни пресеки за спречување на ширење на пожарот и
- да нареди спалување на опасна материја, ако не постои друг начин за отстранување на опасноста. 
Со Законот за пожарникарството е утврдено дека заради примена на овластувањата, раководителот на акцијата за гаснење на пожар има посебна легитимација, како и дека Дирекцијата за заштита и спасување води посебна евиденција за издадените легитимации. Формата и содржината на образецот на легитимацијата, начинот на нејзиното издавање и начинот на водењето на евиденција за издадените легитимации, го пропишува директорот на Дирекцијата.
Со Законот за вработените во јавниот сектор во институциите на јавниот сектор, работните места на вработените се групираат на  4 (четири) групи каде во група II  се дефинирани работни места на службени лица со посебни овластувања, односно лица кои засновале работен однос во институциите на јавниот сектор од областа на безбедноста, одбраната и разузнавањето заради извршување на посебни овластувања, додека во група IV - работни места на помошно-технички лица, односно лица кои засновале работен однос во институциите на јавниот сектор заради одржување, обезбедување, вршење на превоз, како и други помошни и технички работи со кои се обезбедува непречено функционирање на институциите. 
Во членот 14 од Законот за вработените во јавниот сектор, во групата II не се опфатени и вработените во единиците на противпожарната заштита. Од тие причини во Каталогот на работни места пожарникарите се сместени во група IV односно работни места на помошно – технички лица, иако по природата на нивната работа тие не можат да припаѓаат ниту во таа група.
При ваквата состојба на работите јасно е дека пожарникарите не се овластени службени лица во смисла на Законот на вработените во јавниот сектор, односно дека  освен раководителите на акцијата за гаснење на пожар, другите пожарникари немаат  овластувања кои би требало да произлегуваат од видот и потребата на дејноста која ја вршат. 
Според Класификацијата на функциите на Владата, пожарникарството припаѓа на функцијата јавен ред и безбедност. Националната класификација на занимања, апдејтирана во ноември 2015 година, според Меѓународната стандардна класификација на занимање  ISCO-08, со која се обезбедуваат споредливи податоци со земјите-членки на ЕУ и на Меѓународната организација на трудот, исто така ги класификува пожарникарите во истата подгрупа со полицајците кои согласно Законот за вработените во јавниот сектор припаѓаат во група II  односно  работни места на службени лица со посебни овластувања, односно лица кои засновале работен однос во институциите на јавниот сектор од областа на безбедноста, одбраната и разузнавањето заради извршување на посебни овластувања .
Воедно  Министерството за информатичко општество и администрација со известување бр.13/2-3108/3 од 23.07.2105 година укажува дека решавањето на проблемот со групирањето на пожарникарите во групата II од Законот за вработените во јавниот сектор може да биде  изведено само преку промена на Законот за пожарникарство и утврдување на статус на овластени службени лица на вработените во територијалните противпожарни единици.  
Општината Лозово со оглед на пројавените проблеми во обезбедувањето на противпожарната заштита од страна на надлежната Општина Свети Николе, побара нејзината територија да биде покриена од територијалната противпожарна единица на Општина Велес. За ваквото барање Општина Велес се изјасни позитивно.
Одредбата членот 5 став 6 од Законот за пожарникарството со која се овозможува територијални противпожарни единици да можат да формираат и општините чие седиште е оддалечено повеќе од 20 километри од општините кои се задолжени да го покриваат и нивното подрачје е во колизија со законската стипулација од членот 5 став 3, со кој се таксативно наведени општините кои формираат територијални единици за противпожарна заштита. Имено, ваквото законско решение низ праксата се покажа дека доведува до формирање на нови противпожарни единици во општини кои немаат финансиски капацитет за квалитетно извршување на противпожарната заштита, а кои по формирањето бараат учество во дотациите за финансирање на платите  и другите надоместоци предвидени за општините кои се задолжени да обезбедат противпожарна заштита и на нивното подрачје. Покрај тоа, ваквата можност предизвикува постојани измени во месната надлежност на општините во Законот за противпожарна заштита, што оневозможува системски пристап во планирањето и обезбедувањето на противпожарната заштита во Републиката.
Членот 50 став 6 од Законот за пожарникарството, иако предвидува распределбата на средствата предвидени со членот 49 став 1 алинеја 3 да биде спроведена врз основа на јасни и транспарентни критериуми, не определува ниту еден базичен критериум, а што е посебно видливо во нееднаквиот третман помеѓу единиците на локалната самоуправа со голема разлика во бројот на жители. Имено, ваквата поставеност предизвикува и нееднаквост помеѓу граѓаните кои живеат во поголемите општини со оние кои живеат во помалите во поглед на опременоста на противпожарните единици кои се  задолжени за нивна заштита.
Членот 6 став 5 предвидува обврска општините помеѓу себе да склучат договор за висина на учеството во финансирањето на противпожарната единица која го покрива нивното подрачје, но ваквата обврска за помалата општина, односно општината чие подрачје е законски предвидено да се покрива од друга општина најчесто не се почитува. Ваквото непочитување се должи на тоа што должноста поголемата општина да го покрие и подрачјето на помалата е законски регулирана, што следствено води кон тоа при непостоење на меѓусебен договор помеѓу општините, помалата општина да не биде заинтересирана за постигнувањето на таквиот договор.
1.2
Причини за проблемите кои се предмет на разгледување 
Со започнувањето на примената на Законот за вработените во јавниот сектор, институциите се должни да го усогласат актот за систематизација со Каталогот на работни места . При тој процес работните места на пожарникарите се ставени во рангот на помошно технички персонал вработени во локалната администрација . Во некои општини ваквото состојба доведе до тоа степенот на сложеност на работните места на пожарникарите да биде снижен на ниво на помошно-технички персонал што дирекно се изрази на начинот на пресметка на коефициентот на сложеност и пресметката на платите. Ова доведе до неизедначност на платите помеѓу пожарникарите вработени во различни општини. 

Статусот на пожарникарите согласно Законот за вработените во јавниот сектор претставува важно прашање и во поглед на мобилноста на вработените. Имено со тој закон мобилноста е дефинирана како хоризонтално движењe на вработен од едно во друго место во рамките на истата група на работни места. Оттаму изоставувaњето на пожарникарите од Законот за вработените во јавниот сектор и нивното подоцнежно воведување во групата на помошно-технички персонал создаде проблем кој овозможува преку мобилност лица кои не се пожарникари да бидат распоредени на работни места определени со Законот за пожарникарството.
Праксата при гаснењето на пожари укажа дека постои потреба од издавање на легитимации на сите пожарникари како би можеле да се легитимираат пред граѓаните во моментот кога треба да ги предупредат за опасноста од пожар, експлозија и друга опасност како и потребата од евакуирање. Покрај ова, брзата реакција е клучна за намалување на евентуалните материјални и човечки загуби кои често се случуваат заради неможноста за ограничување на движењето на лицата и превозните средства на просторот на кој се случил пожарот, експлозија или природна непогода или друга несреќа до пристигнување на припадниците на полицијата.   
Во Законот за пожарникарството не е определен орган кој ги издава легитимациите за овластeните лица. 

Општината Лозово побара нејзината територија да биде покриена од територијалната противпожарна единица на Општина Велес. За ваквото барање Општина Велес се изјасни позитивно. За исполнување на ваквите барања потребно е да си изврши измена во членот 5 став 4 од Законот за пожарникарството каде е предвидена месната надлежност на територијалните единици за противпожарна заштита.

Можноста за формирање на територијални единици за противпожарна заштита од членот 5 став 6 е во судир со членот 5 ставови 3 и 4 и создава постојани проблеми во функционирањето на системот на противпожарна заштита и неговото краткорочно, среднорочно и долгорочно планирање и предизвикува зголемување на трошоците за противпожарна заштита на сметка на квалитетот на извршената работа.


Непостоењето на јасно и транспарентни критериуми наведени во Законот за пожарникарството при распределбата на средствата за набавка на противпожарна опрема, доведува до несоодветна распределба, односно нееднаков третман на граѓаните кои живеат во поголемите општини од оние кои живеат во помалите, во поглед на квалитетот на противпожарната заштита која ја добиваат.

Помалите општини чија територија е покриена од територијалните единици за противпожарна заштита на поголема општина, таа заштита ја добиваат без оглед на тоа дали учествуваат во финансирањето на противпожарната заштита со меѓусебен договор на општините.
2. 
Цели на предлог регулативата

Регулирање на статусот на професионалните пожарникари вработени во територијалните противпожарни единици како овластени службени лица од областа на безбедноста.

3.
Можни решенија (опции)
3.1
Опис на решението „не прави ништо“  
           Доколку не се преземе ништо, професионалните пожарникари вработени во територијалните противпожарни единици ќе имаат статус на помошно технички персонал кој не соодветствува  со сложеноста на нивните работни задачи. Општината Лозово ќе остане во составот на Општина Свети Николе, а можноста за формирање на нови територијални противпожарни единици ќе создаде дополнителни проблеми во планирањето и функционирањето на противпожарната заштита на ниво на Републиката. Помалите општини во голем дел и понатаму нема да имаат интерес да склучуваат договори за учество во финасирањето на противпожарната заштита на нивното подрачје, а поделбата на средствата за набавка на нова опрема ќе ги дискриминира општините со поголем обем на работа заради поголемиот број на граѓани кои живеат на нивна територија.
3.2
Опис на можните решенија (опции) за решавање на проблемот


Измена на Законот за пожарникарството и утврдување на статус на овластени службени лица на професионалните пожарникари вработени во територијалните противпожарни единици, со наведување на прецизни овластувања на тие лица и определување на орган кој ќе ги издава службените легитимации. Префрлување на покривањето на подрачјето на Општина Лозово од Општината Свети Николе во месна надлежност на територијалната противпожарна единица од Општина Велес. Укинување на можноста за формирање на нови територијални противпожарни единици од членот 5 став 6 од Законот за пожарникарството. Предвидување на насока во членот 50 став 6 да се внимава и на бројот на жители на општините за кои се одобрува набавка на опрема. Утврдување на прекршочна одредба за непочитување на обврската од членот 6 став 5 од Законот за пожарникарството за склучување меѓуопштински договор за висината на учеството во финансирањето на противпожарната заштита.                                                                                                                                                                                                             
/
4. Проценка на влијанијата на регулативата

Можни позитивни и негативни влијанија од секоја од опциите:
4.1
Економски влијанија 
                      нема
4.2
Фискални влијанија 
Спроведувањето на овој Закон не предизвикува обезбедување на дополнителни финансиски средства од Буџетот на Република Македонија.

4.3
Социјални влијанија 
/
4.4
Влијанија врз животната средина 
/
4.5
Административни влијанија и трошоци – 
/
а) трошоци за спроведување 
/
б)трошоци за почитување на регулативата 
/
5.
Консултации
5.1
Засегнати страни и начин на вклучување

Согласно Заклучокот на Владата на РМ донесен на 95тата седница одржана на 12.08.2015 година формирана е Работна група за изработка на Предлог закон за изменување и дополнување на Законот за заштита и спасување и Предлог закон за изменување и дополнување на Законот за пожарникарство, во која учествуваат претставници од: Министерството за одбрана, Дирекцијата за заштита и спасување, Министерството за внатрешни работи, Министерството за здравство, Министерството за образование и наука, Министерството за финансии и Министерството за локална самоуправа. Дополнително беше повикан и претставник од Градот Скопје како член на работната група. Беа консултирани и Заедницата на единиците на локалната самоуправа,Мрежата на пожарникари при ЗЕЛС и Независниот синдикат на пожарникари на Македонија.
5.2
Преглед на добиените и вградените мислења 

Предлогот на закон ќе биде доставен на мислење до Секретаријатот за законодавство , Министерството за финансии и други надлежни министерства и органи. Исто така Предлогот на закон е објавен и на ЕНЕР.

5.3
Мислењата кои не биле земени предвид и зошто
/
6. 
Заклучоци и препорачано решение
6.1
Споредбен преглед на позитивните и негативните влијанија на можните решенија (опции)
Опцијата “не прави ништо” е неприфатлива, бидејќи со недонесување на Законот за измени и дополнување на Законот за пожарникарството нема да биде решен статусот на професионалните пожарникари вработени во територијалните противпожарни единици и таквата ситуација ќе создаде дополнителни проблеми при натамошно усогласување на нивните работни места во актите за систематизација на локалните самоуправи.
6.2
Ризици во спроведувањето и примената на секое од можните решенија (опции)
Нема
6.3
Препорачано решение со образложение
Да се донесе Законот за изменување и дополнување на Законот за пожарникарството, со кој ќе се обезбеди регулирање на статусот на професионалните пожарникари вработени во територијалните противпожарни единици како овластени службени лица од областа на безбедноста, со што ќе се овозможи нивното класифицирање во групата II од Законот за вработените во јавниот сектор. Воедно, со другите измени ќе се обезбеди почитување на законските одредби и подобро реализирање на противпожарната заштита.
7.
Спроведување на препорачаното решение
7.1
Потреба од менување на закони и подзаконска регулатива во областа или други сродни области

Донесувањето на предложените измени на Законот за изменување и дополнување на Законот за пожарникарството ќе предизвика промена во Каталогот на работни места и ќе предизвика промена на Правилникот за формата и содржината на образецот на легитимацијата на раководителот на акцијата за гасење на пожар, начинот на нејзиното издавање и начинот на водење на евиденција за издадените легитимации
7.2
Потребни подзаконски акти и рок за нивно донесување

Донесувањето на предложените изменувања на Законот нема да предизвикаат потреба од донесување на подзаконски акти
.

7.3
Органи на државната управа, државни органи и други органи надлежни за спроведување
Надлежни органи за спроведување на овие измени се Дирекцијата за заштита и спасување и Министерството за информатичко општество и администрација

7.4
Активности за обезбедување на ефикасно спроведување на предлогот на закон
/          
8.
Следење и евалуација
8.1 
Начин на следење на спроведувањето 
Следењето и спроведувањето на Законот се врши преку надзорот од Дирекцијата за заштита и спасување и Државниот управен инспекторат.

8.2
Евалуација на ефектите од предлогот на закон и рокови 
Евалуација на ефектите од предлогот на закон можат да се дадат 
откако  понуденото законско решение започне да се применува во праксата.

